
JSMP realiza treinamentu ba estrutura suku kona-ba prevensaun tráfiku umanu iha 
Munisípiu Covalima no Bobonaro 

Estrutura Suku rekoñese sira nia komunidade balun hasoru kazu sira ho tipu 
tráfiku umanu 

 

Iha 08 no 31 Agostu 2022, Programa Monitorizasaun ba Sistema Judisiáriu (JSMP sigla 
Ingles) realiza treinamentu ba estrutura Konsellu Suku kona-ba prevensaun tráfiku 
umanu, iha Suku Maudemo, Postu Administrativu Tilomar, Munisípiu Covalima ho totál 
partisipante sira hamutuk 21 no iha Suku Cowa, Postu Administrativu Balibo, Munisípiu 
Bobonaro ho totál partisipante hamutuk 22. Iha treinamentu ne’e, JSMP ko’alia liu kona-
ba definisaun tráfiku umanu, objetivu ho meu sira husi tráfiku umanu inklui oinsá bele lori 
kazu tráfiku umanu atu prosesu tuir justisa formál.  

“Treinamentu ne’e ho objetivu atu ajuda estrutura suku bele hatene kona-ba lala’ok husi 
krime tráfiku umanu ne’e rasik, ho nune’e  bainhira kazu sira hanesan ne’e akontese sira 
bele tulun inklui lori prosesu ne’e ba iha justisa formál. Alende ne’e, JSMP hili suku rua 
ne’e sai hanesan fatin ba treinamentu tanba ámbitu husi kazu tráfiku umanu ne’e rasik 
dala barak akontese ba iha ema sira ne’ebé hela iha fronteira,” dehan Sra. Ana Paula 
Marçal, Diretora Ezekutiva JSMP.  

Xefi Suku Maudemo, Sra. Maria Fátima rekoñese katak iha nia suku dala ruma akontese 
duni kazu balun ho tipu esplorasaun seksuál ba sira nia joven feto iha ne’ebé ema balun 
fasilita mane ba sira hodi aproveita buka lukru ba sira nia an. Depoisde rona tiha 
esplikasaun husi JSMP, Xefi Suku refere husu ba JSMP atu bele buka tempu iha tuir mai 
hodi bele ko’alia ho sira nia joven feto sira hodi bele hases-an husi hahalok sira hanesan 
ne’e tanba situasaun ne’e prejudika mós sira nia joven feto lubuk ida mak ikus sofre ba 
isin-rua sein aman ba sira nia oan.  

Parte seluk, Xefi Suku Cowa, Sr. Zeferino de Araújo iha nia intervensaun hateten katak 
nia agradese tebes tanba bele hili sira nia suku hanesan fatin ba treinamentu tanba nia 
rekoñese antes ne’e komunidade balun iha sira nia suku  sai duni vítima ba kazu sira ho 
tipu tráfiku umanu husi ema balun ne’ebé bosok fasilita buka serbisu doméstika iha 
Atambua, Indonezia maibé ikus serbisu ne’e la eziste. Xefi Suku ne’e dehan mós katak 
sira nia suku besik tebes ba liña fronteira ho tempu lori minutu 30 to’o iha ne’ebá, nune’e 

importante tebes atu komunidade sira iha koñesimentu hodi nune’e bele hases an husi 
krime sira hanesan ne’e.   

Situasaun hanesan reforsa mós ho deklarasaun husi OPS Suku Cowa, Sr. Antonio Lopes 
hateten katak iha tinan hirak liu ba kotuk sira nia joven iha suku konsege ba Atambua, 
tanba la hatene katak ema bosok sira hodi ba serbisu afinál ema sira ne’e planu atu lori 
sira ba halo serbisu forsada iha nasaun seluk fali tan maibé ikus joven hirak ne’e konsege 
halai fila mai Timor.  

Iha treinamentu nia laran partisipante sira mós husu pergunta kona-ba oinsá ho joven 
ne’ebé ho nia konsentimentu hakarak fahe rendimentu ho ema seluk ne’ebé ajuda buka 
ona parseiru ba sira hodi halo relasaun seksuál, husu mós kona-ba asaun saida mak sei 
fó ba ajénsia ilegál balun ne’ebé halo rekrutamentu ba ema atu serbisu doméstika maibé 
ikus ba halo fali serbisu seluk.  

Iha sesaun ne’e JSMP hatan katak, lei la bandu kona-ba idade maiór atu deside halo 
relasaun seksuál ho nia parseiru, maibé bainhira envolve ona ema seluk ne’ebé aproveita 
hodi hetan lukru husi atividade ida ne’e entaun konsidera ne’e krime esplorasaun seksuál  
mezmu ho sira hotu nia konsentimentu.  Parte seluk, kona-ba asaun saida mak sei halo 
ba ajénsia ilegál sira ne’ebé envolve iha aktu sira ho tipu tráfiku umanu entaun bazeia ba 
artigu 34 husi lei nú. 3/2017 kona-ba prevensaun no luta kontra tráfiku no alterasaun dala 
haat  ba Kódigu Penál refere ba artigu 163 kona-ba tráfiku ba ema deskreve katak 
bainhira prova se maka  rekruta, oferese, intrega, aseita, transporta, transfere, faan ho 
intensaun ikus ba esplorasaun seksuál ho meu bosok, amesa, na’ok, ka abuzu 
autoridade sei hetan kastigu ho moldura penál husi tinan 8 to’o tinan 20.  

Treinamentu ne’e rasik realiza tanba hetan apoiu fundu husi The Asia Fundation.  

